
RAQAMLI PLATFORMALAR SHAROITIDA 

YENGIL SANOAT KICHIK VA O‘RTA 

KORXONALARIDA INSON KAPITALIDAN 

FOYDALANISH SAMARADORLIGI 
Zokirov Ulug‘bek Inom o‘g‘li  

 

ЭФФЕКТИВНОСТЬ ИСПОЛЬЗОВАНИЯ 

ЧЕЛОВЕЧЕСКОГО КАПИТАЛА В МАЛЫХ И 

СРЕДНИХ ПРЕДПРИЯТИЯХ ЛЁГКОЙ 

ПРОМЫШЛЕННОСТИ В УСЛОВИЯХ 

ЦИФРОВЫХ ПЛАТФОРМ 
Зокиров Улугбек Ином угли 

 

EFFICIENCY OF HUMAN CAPITAL 

UTILIZATION IN LIGHT-INDUSTRY SMALL 

AND MEDIUM-SIZED ENTERPRISES IN THE 

CONTEXT OF DIGITAL PLATFORMS 
Zokirov Ulugbek Inom ugli 

 
Annotatsiya: Maqolada raqamli platformalar sharoitida yengil sanoat kichik va o‘rta korxonalarida inson 

kapitalidan foydalanish samaradorligini belgilovchi omillar xalqaro tadqiqotlar va OECD (2023) ma’lumotlari asosida 

tahlil qilinadi. Adabiyotlar shuni ko‘rsatadiki, xodimlarning raqamli ko‘nikmalari raqamli resurslarning natijaga 

ta’sirini o‘zgartiradi, bu ta’sirning kuchi esa korxona o‘lchamiga bog‘liq.  

Kalit so‘zlar: raqamli platforma, inson kapitali, raqamli ko‘nikmalar, yengil sanoat, kichik va o‘rta korxonalar, 

samaradorlik. 

Аннотация: В статье на основе международных исследований и данных ОЭСР (2023) анализируются 

факторы, определяющие эффективность использования человеческого капитала в малых и средних 

предприятиях лёгкой промышленности в условиях цифровых платформ. Обзор показывает, что цифровые 

навыки сотрудников изменяют влияние цифровых ресурсов на результаты, причём сила этого влияния зависит 

от размера предприятия.  

Ключевые слова: цифровая платформа, человеческий капитал, цифровые навыки, лёгкая 

промышленность, малые и средние предприятия, эффективность. 

Abstract: The article examines what determines the efficiency of human capital use in light-industry SMEs 

operating on digital platforms, drawing on recent international studies and OECD (2023) data for Uzbekistan. The 

reviewed evidence suggests that employees’ digital skills condition the effect of digital resources on firm performance, 

and that this effect varies with firm size.  

Keywords: digital platforms, human capital, digital skills, light industry, SMEs, efficiency. 

 

KIRISH 

Raqamli platformalar kichik va o‘rta korxonalar 

uchun bozorga chiqish, to‘lov, logistika va mijoz bilan 

aloqa xarajatlarini kamaytiruvchi infratuzilmaga aylandi. 

Biroq platformaga ulanish o‘z-o‘zidan natija bermaydi: 

uning imkoniyatlaridan foydalanish korxonada 

ishlaydigan odamlarning ko‘nikmalari, bilimi va 

tashkiliy sharoitiga bog‘liq. Shu sababli inson 

kapitalining mavjudligi emas, undan foydalanish 

samaradorligi tadqiqotning markaziy masalasiga 

https://globalsciencehub.uz/index.php/IE/uz

aylanmoqda. O‘zbekiston uchun mavzu amaliy 

ahamiyatga ega. 2025-yilda to‘qimachilik sanoatida 

ishlab chiqarish hajmi 134 trln so‘mni, eksport 2,5 mlrd 

dollarni tashkil etgan, sohada 623 ming kishi band 

bo‘lgan; 2026-yil uchun eksport maqsadi 3,3 mlrd dollar 

etib belgilangan62. Shu bilan birga elektron tijorat 

platformalari soni 36 tadan 115 taga yetgan, onlayn 

savdo 22,7 trln so‘mga yoki chakana savdoning 4,6 

foiziga erishgan63. 

OECD (2023) hisobotiga ko‘ra, O‘zbekistonda 

raqamlashtirishning asosiy to‘siqlaridan biri: menejerlar 

va xodimlarning raqamli ko‘nikmalari yetishmasligi, 

firma darajasidagi ko‘nikmalar bo‘yicha 

ma’lumotlarning kamligi va raqamli malaka oshirish 

rag‘batlarining asosan IT Park va IT va biznes 

jarayonlarini tashqaridan bajarish xizmatlari sohasi bilan 

cheklanishidir64. Demak, platformalar soni ko‘payishi 

bilan inson kapitali tomonidagi cheklov kuchayishi 

mumkin. 

Nazariy asos sifatida inson kapitali nazariyasi65 va 

resurslarga asoslangan qarash66 xizmat qiladi. 

Adabiyotda esa uch yo‘nalish ajraladi: raqamli 

transformatsiya va inson kapitalining firma 

samaradorligiga ta’siri67, texnologiyani qabul qilish va 

undan foydalanish omillari68 hamda to‘qimachilik va 

moda sanoatida raqamli texnologiyalar bo‘yicha sharh69. 

Maqolaning maqsadi global raqamli platformalar 

(B2B/B2C) sharoitida yengil sanoat kichik va o‘rta 

korxonalarida inson kapitalidan foydalanish 

samaradorligini belgilovchi omillarni nazariy-analitik 

sharh asosida tizimlashtirish va uni oshirish 

mexanizmining konseptual modelini asoslash. Buning 

uchun quyidagi vazifalar belgilandi: inson kapitali va 

platforma samaradorligi bo‘yicha asosiy yondashuvlarni 

solishtirish; xalqaro empirik natijalardan yengil sanoat 

kichik va o‘rta korxonalari uchun xulosa chiqarish 

mumkin bo‘lgan qismini ajratish; OECD (2023) 

ma’lumotlari asosida O‘zbekiston sharoitidagi 

cheklovlarni aniqlash; konseptual model va mexanizm 

elementlarini taklif etish. 

ADABIYOTLAR TAHLILI 

Inson kapitali nazariyasida bilim va ko‘nikmalar 

ishlab chiqarish omili sifatida qaraladi: ta’lim va 

mashg‘ulotga sarflangan mablag‘ kelgusida unumdorlik 

va daromad ko‘rinishida qaytadi. Resurslarga asoslangan 

qarashga ko‘ra esa raqobat ustunligini faqat qimmatli, 

noyob, taqlid qilish qiyin va almashtirib bo‘lmaydigan 

resurslar beradi. Ikkala qarashni birlashtirsak, platforma 

texnologiyasi bozorda hamma uchun ochiq bo‘lgani 

sababli o‘zi ustunlik bermaydi; ustunlik uni korxonaga 

xos ko‘nikmalar bilan uyg‘unlashtirishdan kelib chiqadi. 

Raqamli resurslar, ko‘nikmalar va firma o‘lchami. 

Thy (2026) Vietnamning 7708 ta korxonasi (GSO 2023-

yil so‘rovlari) ma’lumotlari asosida raqamli marketing, 

texnologik innovatsiya va raqamli yo‘nalganlikning 

savdo tushumi hamda unumdorlikka ta’sirini mikro, 

kichik va o‘rta korxonalar bo‘yicha alohida baholagan. 

Raqamli marketing xarajati uch guruhda ham natija bilan 

ijobiy bog‘langan; texnologik innovatsiya esa mikro 

korxonalarda ahamiyatsiz, kichik va o‘rtalarda 

ahamiyatli bo‘lgan. Xodimlarning raqamli ko‘nikmalari 

mikro korxonalarda raqamli marketing samarasini 

kuchaytirgan (o‘zaro ta’sir koeffitsiyenti 0,035), kichik 

va o‘rta korxonalarda esa bevosita ta’siri kattaroq 

bo‘lgan (taxminan 0,31 va 0,64). Muallif resurslarga 

asoslangan qarashni firma o‘lchamiga bog‘liq holda 

aniqlashtirish kerak, degan xulosaga keladi.  

Texnologiyani qabul qilish. Susanty va boshq. 

(2025) Indoneziyaning Markaziy Yava viloyatidagi 

to‘qimachilik va kiyim-kechak korxonalarida (n = 125) 

UTAUT modelini kengaytirib, PLS-SEM orqali 

tekshirgan. Kutilayotgan samaradorlik, foydalanish 

qulayligi, ishonch, raqobat bosimi va davlat yordami 

qabul qilish niyatiga ta’sir qilgan; haqiqiy foydalanish 

nomoliyaviy (β = 0,57) va moliyaviy (β = 0,47) 

natijalarga ijobiy ta’sir ko‘rsatgan. 

Glogar va boshq. (2025) 135 ta nashrni ko‘rib 

chiqib, Industry 4.0 texnologiyalari (IoT, sun’iy intellekt, 

blokcheyn, CAD-CAM, raqamli bosma, 3D 

vizualizatsiya) to‘qimachilik va moda sanoatida 

samaradorlik, moslashuvchanlik va barqarorlikni 

oshirishini ko‘rsatgan; shu bilan birga tartibga solish 

asoslari, fanlararo hamkorlik va ko‘nikmalarni 

rivojlantirishga sarmoya muvaffaqiyatning asosiy 

shartlari sifatida qayd etilgan.  

METODOLOGIYA 

Tadqiqotda raqamli platformalar sharoitida yengil 

sanoat kichik va o‘rta korxonalarida inson kapitalidan 

foydalanish samaradorligini o‘rganish uchun nazariy va 

qiyosiy tahlil usullari qo‘llanildi. Metodologiya xalqaro 

tadqiqotlar va OECD (2023) hisoboti tahliliga tayangan 

holda shakllantirildi. 

NATIJALAR VA TAHLIL 

1-jadvalda asosiy empirik manbalar inson kapitali 

nuqtai nazaridan solishtirilgan.

 

 
62 O‘zbekiston Respublikasi Prezidentining rasmiy sayti (president.uz), 

23.12.2025, to‘qimachilik sanoati ko‘rsatkichlari. 
63 Istiqbolli loyihalar milliy agentligi (ILMA); Kursiv, 17.02.2026, 
elektron tijorat platformalari va onlayn savdo ko‘rsatkichlari. 
64 OECD. Digital Skills for Private Sector Competitiveness in 
Uzbekistan. Paris: OECD Publishing, 2023. 

https://doi.org/10.1787/6c54f447-en 
65 Becker G.S. Human Capital: A Theoretical and Empirical Analysis, 
with Special Reference to Education. New York: Columbia University 

Press, 1964. Schultz T.W. Investment in Human Capital // American 

Economic Review. 1961. Vol. 51, No. 1. P. 1–17. 
66 Barney J. Firm Resources and Sustained Competitive Advantage // 

Journal of Management. 1991. Vol. 17, No. 1. P. 99–120. 

67 Thy N.G. Digital marketing and moderating effect of digital skills on 

SMEs’ success in an emerging market (Vietnam) // International 

Journal of Innovation Studies. 2026. Vol. 10. Art. 100196. 
https://doi.org/10.1016/j.ijis.2026.100196 
68 Susanty A., Puspitasari N.B., Siahaan G.S., Setiawan S., Syafrudin 
M. Factors influencing the intention of textile and garment SMEs to 

adopt digital technologies and its impact on performance // Scientific 

Reports. 2025. Vol. 15. Art. 20807. https://doi.org/10.1038/s41598-
025-94625-7 
69 Glogar M., Petrak S., Mahnić Naglić M. Digital Technologies in the 

Sustainable Design and Development of Textiles and Clothing: A 
Literature Review // Sustainability. 2025. Vol. 17, No. 4. Art. 1371. 

https://doi.org/10.3390/su17041371 

1-jadval.  

Asosiy manbalarning qiyosiy tahlili70 

 

Mezon Thy (2026) Susanty va boshq. (2025) Glogar va boshq. (2025) 

Mamlakat, ob’ekt 
Vietnam, mikro/kichik/o‘rta 

korxonalar 

Indoneziya, to‘qimachilik va 

kiyim korxonalari 

Xalqaro, to‘qimachilik 

va moda sanoati 

Usul, tanlanma OLS, n = 7708 PLS-SEM, n = 125 
Adabiyot sharhi, 135 

nashr 

Inson kapitali 
Xodimlar raqamli 

ko‘nikmalari (moderator) 
Alohida o‘zgaruvchi yo‘q 

Ko‘nikmalar va ta’limga 

sarmoya (shart sifatida) 

Firma o‘lchami Alohida baholangan Hisobga olinmagan Hisobga olinmagan 

Asosiy natija 
Natijaga ta’sir o‘lchamga 

bog‘liq 

Foydalanish moliyaviy va 

nomoliyaviy natijani 

oshiradi 

Industry 4.0 

samaradorlik va 

barqarorlikni oshiradi 

1-jadvalda tanlangan manbalar ikki jihatdan 

solishtirilgan: ular qaysi sohani o‘rgangan va inson 

kapitalini qanday hisobga olgan. Taqqoslash shuni 

ko‘rsatadiki, mavjud tadqiqotlar yo texnologiyani qabul 

qilish natijalariga, yo sohaning texnologik rivojiga 

e’tibor qaratgan, inson kapitalidan foydalanish 

samaradorligi esa ularda markaziy mavzu bo‘lmagan. Bu 

esa yengil sanoat kichik va o‘rta korxonalarida raqamli 

platformalar sharoitida inson kapitalidan foydalanishni 

alohida o‘rganish zarurligini ko‘rsatadi. 

O‘zbekiston sharoitida OECD (2023) 

ma’lumotlariga ko‘ra, rasmiy trening bergan firmalar 

ulushi 17% (mintaqa o‘rtachasi 33%), kichik firmalarda 

13%; o‘z veb-saytiga ega firmalar 26% (Yevropa va 

Markaziy Osiyo o‘rtachasi 63%); aholining asosiy va 

standart AKT ko‘nikmalari 20% va 7% (OECD 

mamlakatlarida 43% va 32%). Shu bilan birga COVID-

19 davrida firmalarning 51,2% raqamli platformadan 

foydalanishni boshlagan yoki kengaytirgan, bu 79 

iqtisodiyot orasida ikkinchi natija bo‘lgan. Demak, 

platformaga ulanish tez o‘sgan, lekin xodimlarni o‘qitish 

va ko‘nikmalar sezilarli orqada. 

Hisobotda yana quyidagilar qayd etilgan: 

firmalarning deyarli har to‘rttadan uchtasi yetarli 

bo‘lmagan malakani jiddiy to‘siq deb hisoblagan; malaka 

tanqisligi tufayli 20% firma investitsiya qila olmagan va 

23% da aylanma kamaygan; rag‘batlar asosan IT Park 

rezidentlari va IT/BPO sohasi bilan cheklangan; ko‘plab 

kichik firmalar Telegram, Instagram va Facebook kabi 

ijtimoiy tarmoqlardan foydalanadi, qimmat vositalarni 

integratsiya rejasisiz sotib olish esa kutilgan natija 

bermasligi mumkin. OECD qo‘shimcha (komplementar) 

ko‘nikmalar, ya’ni kognitiv, shaxslararo, boshqaruv va 

tashkiliy, yetarli emasligini ham alohida to‘siq sifatida 

ko‘rsatadi. 

Tahlil natijalariga tayanib, platforma sharoitida 

inson kapitalidan foydalanish samaradorligi (IKFS) 

quyidagicha tushuniladi: korxona xodimlarining mavjud 

bilim va ko‘nikmalari platforma imkoniyatlarini 

(buyurtma qabul qilish, to‘lov, logistika, mijoz bilan 

aloqa, ma’lumot tahlili) real natijaga aylantirishdagi 

to‘liqlik darajasi. IKFS mavjud ko‘nikmalar darajasidan 

farq qiladi: ko‘nikma bor, ammo platforma jarayonlariga 

ulanmagan bo‘lishi mumkin. Konseptual modelda to‘rt 

guruh omil ajratiladi (1-rasm); 

 

 
1-rasm. Konseptual modelning elementlari71 

 
70 Muallif ishlanmasi (manbalar: Thy, 2026; Susanty va boshq., 2025; Glogar va boshq., 2025). 
71 Muallif ishlanmasi (manbalar: Thy, 2026; Susanty va boshq., 2025; OECD, 2023; ILMA/Kursiv, 2026). 

Modelning asosiy farazi: platforma va inson 

kapitali o‘rtasidagi o‘zaro moslik (ko‘nikmalarning 

platforma funksiyalariga mosligi) mavjud, natijaga ta’siri 

o‘lchamga qarab farqlanadi. Mikro korxonalar uchun bu 

raqamli marketing va asosiy raqamli savodxonlik, kichik 

va o‘rta korxonalar uchun: jarayonlarni integratsiyalash 

va ma’lumot tahlili ko‘nikmalari bo‘lishi mumkin. 

OECD tavsiyalari va xalqaro natijalar asosida 

takomillashtirish mexanizmi to‘rt bosqichdan iborat 

bo‘lishi taklif etiladi (2-rasm).

 

 
2-rasm. Inson kapitalidan foydalanish samaradorligini oshirish mexanizmi72 

 

Bu mexanizm OECD tavsiya etgan yagona “bir 

darcha” tizimi bilan bog‘lanishi mumkin. Mexanizm 

yengil sanoat uchun mo‘ljallangan farazdir: uning 

ta’sirini baholash uchun korxona darajasidagi so‘rov va 

regressiya yoki tarkibiy modellash zarur. Ilmiy yangilik: 

maqolada inson kapitalining mavjudligi emas, undan 

platforma sharoitida foydalanish samaradorligi alohida 

kategoriya sifatida ajratildi va uni firma o‘lchami hamda 

yengil sanoat kontekstida o‘lchash uchun konseptual asos 

taklif etildi. 

XULOSA 

Xalqaro natijalar firma o‘lchami muhimligini 

ko‘rsatadi: bir xil resurs mikro, kichik va o‘rta 

korxonalarda turlicha ta’sir qiladi. O‘zbekistonda 

platformalardan foydalanish tez kengaygan, ammo 

xodimlarni o‘qitish va raqamli ko‘nikmalar xalqaro 

darajadan orqada. Baholash, o‘qitish, integratsiya va 

monitoringdan iborat mexanizm taklif etildi.  

